
Bulbuliaḱ Nawa Jion
Bulbuli doe jitạuena! Uni hõ jãwãe oṛaḱre sulukte gharońje
bandhao  daṛekea,  menkhan  bae  daṛeada,  uniaḱ  bhạg  do  bae
goṛowadea,  moloṅre  ona  do  baṅ  sahao  lentaea.  Ạuri  Isạioḱre
Bulbuli do santal somajrenge mit́ koṛa são khạtir tahẽkantaea,
unkin do mõṛẽ serma gan metaḱme uni oka do mõṛẽ kelas re ar
Moṅgol do eae kelas re kin tahẽkan, un khonge dulạṛ do ehoṕlen
tạkina. Pạhil do Iskul horre ńapam, thoṛa landa, mit́ bar kukli,
ại Bulbuli cet́ leka menama? Kạṭić mońj aṭkar, ona tayom do
khạndri dulạṛ.

Dulạṛte aema lekan hudis ko jhijoḱa Menkhan, Bayard Teilore meneda,
“Manot khon do dulạṛ bhagea”. Ar hõ John hei Ude meneda, “Khạndri
dulạṛ redo jãhãn okoaḱ bạnuḱa”. Menkhan nacar iạte are kelas
pas tayom Bulbuliaḱ ar oloḱ paṛhaoḱ do baṅ hoelentaea, kaje tege
Iskul calaḱ doe bạgikeda. Ente arhõ uniren barea kuṛi boeha do hae
Iskul rekin paṛhaoḱkan tahẽkana. Uni do onate pạṭ kạmi kate
gharońjre goṛoe emeda. Ṭhik ona okterege Isại dhoromren hapṛam
kodo onko ato hećkate dhorom porcarko ehoṕena, Porcar hapṛam koaḱ
katha  ańjom  kate  rạskạ  salaḱ  Bulbuli  hõ  eṭaḱ  ko  sãotey
isạiena.  Ona  bhitrirege  unkinaḱ  bapla  reaḱ  katha  hoyoḱkan
tahẽkana, menkhan Isại hoyen tayom tinre Moṅgol ać Gogo Baba
Bulbuliaḱ Isạioḱ kin ańjomket́ khan Bulbuli bạbu mente ataṅe do
bạkin kusilena, bickom eṭaḱre bạhu ńamkin goṭakeda.

Moṅgol  hõ  ać  gogo  baba  tạkine  metaḱkinạ  judi  baplaḱ  khan
Bulbuligeń baplayea, ar baṅ khan do baṅ. Menkhan noa katha do
Bulbuli ṭhen do baṅ seṭerlena, eken Moṅgol eṅgat je, Isại kuṛi
bạhu mente bae ataṅko inạge, onkate amdaj pe pon cando paromena
unkin  talare  jãhãn  jopoṛao  do  bạnuḱa,  onate  kathareko  mena
“Okoyem dulạṛea uni do alom ńel hiṛińea”, Boṅkim Chandroaḱ noa
katha do Moṅgol cekate coe hiṛiń akat́ tahẽkana, ar ona oktere
Bulbuli hõe hudiskeda paseć Moṅgol do ać gogowaḱ lekage Isại
iạte  eṭaḱ  kuṛiko  baplaḱ  lạgit́e  sendra  kana.  Menkhan  note
Moṅgol  do  nij  apnarte  sanam  sećte  teṅgo  keṭejoḱ  lạgit́e
sapṛaoḱ kana. Ona tayom onḍeye hijuḱ calaḱ Isại hapṛam mit́

https://santalstimes.com/2025/03/18/bulbuliak-nawa-jion/


jaegare Bulbuliaḱ bapla hoe ocoe reaḱe kurumuṭu keda, menkhan onḍe
hõ cet́ko iạte co baṅ hoelena. Ona thoṛa din tayom khange Bulbuli
do ać dada ren mit́ erweltet́ koṛa Kumạr sãoe oḍok calaoena mon
kạhiste, ar uni sãoge gharońjre bandhaoa mente monreye goṭawana,
hudis kedae Isor baba do nite dayawakadińa. Uni koṛa do Ḍhaka reaḱ
gajipur re mit́ garments reye kạmia, onḍe tahẽkate mit́ okte do
bana hoṛge ona garments re kạmikin ehoṕena, enkate turui cando gan
paromen khan, mit́ din do Bulbuli ać baba tako ṭhen peṛaḱ kin
hećena onḍe mit́ hapta peṛa baṛakate uni koṛa do Bulbuli tahẽ
hataṛoḱ menkate ać doe calaoena, menkedae thoṛadin tayom hećkate
nãhãḱ iń idimea, menkhan uni koṛae ruạṛen tayom turui cando
paromen rehõ jãhãn khojge baṅ ńamlente Bulbuli do arhõ khobore
hataokeda  are  baḍae  keda  je,  uni  koṛa  do  arhõ  eṭagić  mit́
baṅgali  kuṛie  bapla  akadea.  Bạpuṛić  Bulbuliaḱ  moloṅ  do
nasaoentaea, arhõ mit́ khạndri ghaḍlaḱre ńuren lekae bujhạukeda.

Niạbar do Bulbuli do one Gajipur reye tahẽkanre oka silại reaḱ
kạmie cet́let́ ona kạmige arhõ sẽṛa ńoḱkate nawate kạmi ehoṕ
reaḱ jhũk rakaṕadea, ar ona montege uni do sor mit́ṭen bajarre
mit́ dạrji ṭhen thoṛa kạmi cet́ lạgit́e goṭakeda, ar onkate
kạmi hõ cet́ kate nit Bulbuli do ako oṛaḱrege atoren sanam koaḱ
hana nawa kićrić koe silạiet́ takoa ar onkate ać babawaḱ gharońj
goṛo selet́ aćren boeha koaḱ oloḱ paṛhaoḱ khoroć eman hõe
calaoeda, Nit do Bulbuli ar baplaḱ babot ar jãhãn nawa hudis kodo
bạnuḱtaea, nit do apnarte teṅgo ṭarhaoḱ reaḱe goṭakeda.  

O̠ko̠e Kanae Maraṅić Do̠
Mit́ dhao ti reaḱ mõṛẽ goṭen kạṭuṕ bhitrire re̠ṭe̠pe̠ṭe̠
ehoṕena, o̠ko̠e kanae maraṅić do̠? Pạhilre kạṭić kạtuṕ do̠e
menkeda, “ińge maraṅić do̠. Tinre jãhãn sabha, galmarao akhṛa
hoyoḱa, unre o̠ko̠e do̠ samaṅre duruṕa? O̠ko̠e do̠ ạkilan ar

namḍak ho̠ṛ kanko, onkoge ko duṛuṕa. Se cet́? Tinre banar ti
mit́kate jãhãe ho̠ṛ johare emae, un jokhen o̠ko̠e do̠ samaṅre
tahẽna? Iń do̠ń kạṭićgea, enrehõ jo̠to̠ kho̠n lahareń tahẽna.
Enḍekhan ińge maraṅić do̠. O̠namika hõ̠e mengot́keda, “baplare
okaṭaḱ kạṭuṕre mundạmko ho̠ro̠ga? Mundạm ma ạḍi daman, ar
mońja. Noa daman mundạmge ho̠ṛ do̠ ińreko ho̠ro̠ga. Enḍekhan
ińge maraṅić do̠.

Inạkate tala reaḱ kạṭuṕ teṅgo kate eṭaḱko metaḱkoa, “iń do̠
mocate maraṅić reaḱ cet́ge bạń meneda, Tinre sabha, se onkan
dupuṛuṕ ko hoyoḱa, hajar hajar ho̠ṛko talare kathako ro̠ṛ o̠kte
o̠ko̠e  do̠ko  udugea?  (Uduḱ  kạṭuṕ)  Ińge.  Hajar  hajar  ho̠ṛko
ńeleńa, am do̠ bako ńelmea.

Mucạt́re buḍhạ kạṭuṕ hõ̠e menkeda “Iń do̠ń haṛamgete alope
nisrạuińa. Menkhan ape lekage mit́ din dil daṛe tahẽkantińa, ar
nit do nonkań nacar akana, onate ińaḱ gạkhuṛ se baḍaeteaḱ do̠
alope nisṛạua. Eken mit́ṭen iń kulipea, jãhãn onkan hamal se
moṭa jinis iń begor o̠ko̠e pe tul daṛeaḱa? Jãhãepe daṛeaḱa?
Baṅ, o̠ho̠gepe daṛelena. Ińaḱ go̠ṛo̠ apeaḱ jạruṛ menaḱa, ar
apeaḱ goṛo ińaḱ jạruṛ menaḱa. O̠ko̠e hõ̠ o̠ko̠e aḱ go̠ṛo̠
begor babon laha daṛeaḱa. Noa kangea jion do̠. Go̠ṛo̠ go̠po̠ṛo̠te
abon do̠ bon laha calaḱ kana. Onate nonka katha menaḱa, Abo bon mit́
lenkhan khạṭigebon jitạuḱa, ar bon begar lenkhan bon bạṛijoḱa.

Pạtiạr Gate
Mit́ dhao kelas re Mahasoe pạṭhuạkoe kukliket́koa, haro̠n ar muskil
o̠kte  o̠ko̠e  cetanre  bạṛtipe  bhorsaḱa?  Ado̠  amdaj  jo̠to̠ko
kikiạuate ko roṛ ruạṛkeda gogo cetanre, ar ado̠m do̠ko menkeda
baba cetanre. Khange mucạt́re duṛuṕ akan mit́ṭen pạṭhuạ gidrạ
do hapege tahẽyena, cet́ge bae roṛ ruạṛleda. Mahasoe do̠ uni
gidrại  kulikedea,  ado̠e  roṛkeda,  iń  do̠  ińren  gate  cetanreń

bhorsaḱa.  Uniaḱ  ro̠ṛ  ruạṛ  ańjomte  jo̠to̠  ko  thir  cabayena.
Khange Mahasoe onko jo̠to̠ko bujhạuakoe ehoṕena, haro̠n ar muskil
o̠kte abo do̠ aboren joto khon pạtiạr gate cetanre bon bhorsaḱ
kana.

Disạ dohoe hoyoḱa 5 lekan hoṛko são gateć baṅ bogea.

Eṛe  ro̠ṛo̠ić:  O̠ko̠e  do̠  morcha  jinis  leka  hoṛkoe  thokami
daṛeako.

Lelha hoṛ: O̠ko̠e do̠ amaḱ bhạlạire bae hijuḱa.

Pocra hoṛ: O̠ko̠e do̠ amaḱ muskil ńelte dạṛ pharaḱ.

Konṭet́ hoṛ: Goṛom khojle o̠ko̠e do̠ ame bạgi giḍiam     

Apnar ektiạri reaḱ: O̠ko̠e do̠ jaoge aćaḱ ektiạri se ạidạri
reaḱe kurumuṭui.

Onate onkan gateko khon pharaḱre tahẽnge bogea. Pạtiạr gate do̠ 
tis hõ am são bạṛić bae beohar daṛeaḱa.   

Mit́ṭen  Kuṛi  Iń
Dulạṛkedea-Bargel  Mit́  Aḱ
Porbo
Dulạṛiạ Gate,

Alom raga, dayakate alom raga. Amaḱ obosthań bujhạu daṛeaḱkangea,
khubiń  bujhạu  daṛeaḱ  kana.  Botoroḱ  reaḱ  cet́  jạruṛge
bạnuḱtama. Tinre iń am tuluć minạńa tisge alom botoroḱa. Ona ma
joto ińaḱge bhul tahẽkan; Ińge galmarao jạruṛ tahẽkantińa.
Jãhãnaḱ kulime jạruṛ tahẽkantińa. Menkhan iń hõ tho bạń
daṛeada.

Oka enhiloḱ hoyen onako sanamaḱtege ạḍiń bhaṛoyena: cet́ leka
iń panterem duṛuṕena, enkathae eken iń lạgit́ge onka do. Onage co
sanamaḱmae lạiạdińa katha khon bạṛtige.

Am dom jạdukedińa arhõ as menaḱgetińa. Teheń do cal reaḱ mãt́
sener  batako  seć  baṅ  koyoḱkate  iń  gogo  baganreń  goṛoadea.
Bhaṛote uni hõ tan mane ńelkedińa.

Noage Amren

Pạtiạr gate

 

 

 

Mit́ṭen Gạ̃ṛĩ Ar Kẽoṭa
Aḱ Golpo
Mit́ṭen gaḍare kẽoṭa jhạliko or kan tahẽkana. Mit́ṭen gạ̃ṛĩ
do ona gaḍa aṛerege darere duṛuṕ akan tahẽkana, ar onkoaḱ ona
jhạli ore ńeńel kan tahẽna. Jãhãn jạruṛ karonaḱte kẽoṭa do
jhạli bạgikate thoṛa sạńgiń sećko senena. Onko kẽoṭa ńelte
gạ̃ṛĩ hõ hako sasaṕ monadea.

Ado dare khone ãṛgo pheḍena ar jhạli saṕkeda. Khange saṕket́
sãote aćaḱ ti jaṅga do jhạlirege jhạliyentaea. Khan cekate ona
jhạli khone chinḍạḱa onkan jãhãn horge bae ńamleda. Ado tinre
onko kẽoṭako koyoḱkeda, ńele kanako gạ̃ṛĩ do jhạli oṛeć
kana. Nonka hudis ganḍonkate harephare onḍeko sen sorena, ar joto
hoṛ mit́te gạ̃ṛĩ ko dalkedete. Ado gạ̃ṛĩ do mon monte duk
salaḱ nonkae menkeda,  Ińaḱ kạmi reaḱ jo doń ńamkeda. Ente iń

do hako sasaṕ reaḱ cet́ge bạń baḍaea, menkhan cedaḱ, ạuṛiaḱ
hećkate jhạliń saṕkeda.

Pheraoḱ Babot Thoṛa Katha
Nãhãḱ jugre ạḍi oprom mit́ṭen ḍhạrwạḱ hoho katha menaḱa, ar
ona do hoyoḱ kana “Pheraoḱ me ar pherao me”. Noa do ạḍi jạruṛ
kana. Entet́ Pherao ar Pheraoḱ reaḱ ạḍi jạruṛ menaḱa, Pạhilre
jạruṛ  menaḱa  pheraoḱ  reaḱ,  pạhilre  apnar  nijtet́  pheraolen
khange ạt do hoyoḱa sanamaḱ pheraoḱ reaḱ. Nitoḱ kukli do hoyoḱ
kana, oka khon pheraoḱ reaḱ jạruṛa? Se cet́ lekate pherao do
hoekoḱa? Sạriaḱ do hoyoḱ kana abo do nitge joto seć khon pheraoḱ
reaḱ jạruṛ menaḱtabona. Aboaḱ Raj niti, kạuḍiniti, sãota ạri
cạli. Bud Akel, Sikhnạt emanteaḱ metaḱme sanam sećtege pheraoḱ
jạruṛ  menaḱtabona.  Hẽ  aboaḱ  mon  reaḱ  pheraoḱ  hõ  jạruṛ
menaḱa. Aboaḱ mon reaḱ pheraoḱ bạnuḱte tinạḱ do dinko parom
calaḱ kan disom ar sãotare kisạ̃ṛ ko do kisạ̃ṛ ar reṅgeć ko do
reṅgeć geko tahẽn kana. Disom ar sãota reaḱ ạn ạri ko do jotoge
tahẽn kana kisạ̃ṛ koaḱ tire, ar onko ṭhen sanamaḱre  jaogeko
eṛe ocoḱ kana.

Sãotare juạn koṛa-kuṛiko hõ mońj se bhage jãhãn kạmi lạgit́
dạyik babon goḱet́ kana, juạn ko do bhageaḱ baṅkate hạnḍi-
tạṛi, cuṭi-biṛi, gul-gańja, emanteaḱ bạṛić kạmi reko boloḱ
kana, ar onkate juạn ko do s̃otako nosṭoeda. Abo bon baḍaea nebetar
ren juạn koge darakan din ren sãota, church, disomren ạyur ko do.
Menkhan juạnko talare noako gun colon tahẽlen khan sãota, church,
disom do tis hõ noko ṭhen khon bhageaḱ do bae as daṛeaḱa, ona
iạte juạnkoaḱ jạruṛ menaḱa noako khon pheraoḱ reaḱ, apnar
pherao kate eṭaḱko pheraoko reaḱ aboaḱ mon khon noako bạṛić
mạilạ se monsubạ baṅ caba akante sãota se abo do nit hõ unạḱ
tayomre menaḱbona.

Aboaḱ as akan ṭhạ̃ire babon seṭer daṛeaḱ kana, menkhan nonḍe
khon se noako ṭhạ̃i khon oḍoṅ hijuḱ reaḱ upại do cet́ kana?
Judi ạn benao kate kạmire ona babon beohar se babon pheraoḱ! Noa do
ạḍi aema dhao bon ńel akada abo disom reaḱ soṅbidhante ạḍi
keṭeć ạn menaḱa jãhãe esiḍem arećae khan (asid nikkhep) korṭ
do am cetanre mit́ṭen maraṅ rae do ema ar ona do “phạsi” onka leka
saṅge hoṛ bhitrire cuṭi se biṛiyem ńu lekhan ḍanḍom (Fine)
emoḱ reaḱ ạn menaḱa. Ado cet́ unạḱ keṭeć ạn tahẽkate esiḍ
areć’, biṛi-cuṭi ńu bond akana? Baṅ bond akana, noako lạgit́
jạruṛ menaḱa apnarte mon bhitri khon pheraoḱ reaḱ.

Abo judi apnarte nit bon ekraṛlen khan bạṛić babon kạmia, bhage
se mońj kạmi lạgit́ bon kurumuṭuia, tobe khange abo dobon pherao
daṛeaḱa. Menkhan sạri-sạrige pherao lạgit́ aboaḱ ạn (bibek)
jagwaroḱa? Delabon noa reaḱ apnartegebon sendraea. 

Mit́ṭen Casa Hoṛaḱ Golpo
Mit́ṭen casa hoṛe tahẽkana. Uniren do pea hoponko tahẽkantaea. Uni
casa hoṛ do ạḍi bhage kạmiye baḍae kan tahẽkana. Uniaḱ gujuḱ
lahare uniaḱ joto kạmi cecet́ lạgit́, uni do aćren hopon ko hoho
kateće  metat́koa,  E  beṭa  ańjom  pe!  Iń  do  ạḍi  usạra  noa
dhạrtiń bạgiaḱa. Iń ṭhen oka menaḱ, ona do noako jumire sendra
joṅpe khạṭigepe ńama. Ado uniren hoponko hudis keda, onako jumire
baba do dhon duribe doho akada.

Casa hoṛ goć tayon hopontae dhon durib lalocte ạḍi usạra ona
jumiko la keda. Menkhan okoe do ạḍi haron kateć jumiko la ket́, ona
lekate onkan daman dhon durib cet́ge bako ńamleda, menkhan ona jumi
ạḍi khạndriń la karonaḱte inạ serma ạḍi ḍher phosol hoyena,
dhon durib bako ńamlet́ rehõ onkoaḱ kạmi se khaṭaoḱ do baṅ
ạuṛiaḱlena. Ente  ạḍi aema jo se phosol doko ńamkeda.

https://santalstimes.com/2025/03/09/mitt%cc%a3en-casa-hor%cc%a3ak-golpo/


Kuṛhiạ Hoṛ Reaṅ Golpo
Mit́ṭen birre sạpạri dare latar re mit́ hoṛe tahẽkan tahẽkana.
Sanam hoṛ uni do kuṛhiạ hoṛ ko metaea. Joto hoṛge uni do noa
ńutumteko  hohoae  kan  tahẽkana,  ente  uni  do  ạḍi  kuṛhiạge
tahẽkana. Uni do aćaḱ jionre tis hõ kạmige bae kạmi akada. Uni
do jom lạgit́ hõ bae cas bas leda. Uniaḱ do eken mit́ṭen kạmi
tahẽkana.  Din  bhor  uni  do  sạpạri  dare  latar  re  duṛuṕkate
tạṅgikaḱa, tinre ona jo do aćaḱ moca pheḍre ńuroḱa mente.
Hoṛko do uni ạḍi bạṛićko ruhet́ede kan tahẽkana ar iṭạ, dhiri
teko capat́ede kan tahẽkana. Menkhan onako katha bae luturaḱkan
tahẽna.  Uni  do  aćaḱ  rukhiạḱ  lạgit́  oka  kạmi  jạruṛaekan
tahẽkan, inạḱ hõ bae kạmia.

Mit́ din kajak hoete ona dare reaḱ sạpạri jo do oṭaṅkate thoṛa
sạńgiń re ńurena. Unre Raj ren bhạgnạt kuṛi do daḱ ṭhenge
duṛuṕ akan tahẽkana. Hoete oṭaṅ heć akan mit́ṭen sạpạri jo
halaṅkateće jomkeda. Nonkan bhage jo do tis hõ bae jom akada. Uni
do ona sạpạri dare okoeaḱ kana, uni baplaḱ reaḱe goṭakeda. Uni
do  aćaḱ  katha  Raje  lại  sodoradea.  Raj  do  uni  ase  emadea  je,
sạpạri dare ren mạlike sendra ńamea mente. Ona disomre okoe koaḱ
sạpạri  dare  menaḱtako,  onko  do  mit́ṭen  kate  sạpạri  jo  raj
dorbarte idi ocoko lạgit́ hukume emadea. Raj ren bhạgnạt kuṛi do
ạgu akat́ joto hoṛaḱ sạpạri jojome ehoṕena. Menkhan enhiloḱ
reaḱ hoete oṭaṅ heć akana sạpạri leka do okoeaḱ hõ baṅ sebel
kana. Raj doe kulikeda, arhõ jãhãeaḱ sạpạri dare menaḱa se
baṅ, menkhan sạrige baḍae ńamkeda, eken mit́ hoṛaḱge menaḱa.
Menkhan ona dareren mạlik do nonkae kuṛhiạgea je, ańjom katet́ se
baḍae katet́ rehõ raj dobarre jo bae idileda.

Raj ren bhạgnạt kuṛi doe goṭakeda, ona dareren mạlik sãoiń
ńapama ar jo hõń jom legaea. Ona sạpạri jom torage bujhạukeda
je, noa do ona enhiloḱ reaḱ jo kangea. Uni do ruaṛ senkate raje
metadea je, iń do uni kuṛhiạgeń baplayea. Raj do ar cet́e mena,

aćaḱ goḱ katha lekage kuṛhiạ hoṛ sãote aćren bhạgnạt kuṛi
bapla kadea. Kuṛhiạ koṛa do raj ren bhạgnạt kuṛi bapla tayom
dare buṭarege suluk nirạite girobasoḱ kin ehoṕena. Uni kuṛhiạ
hoṛ do aćren bạhu ṭhen ạḍi dulạṛe ńam kan tahẽkana. Aćren
bạhu  do  oka  kạmi  jạruṛae  kan  tahẽn,  onakoe  kạmi  idiet́kan
tahẽkana. Menkhan ackage mit́ din onkin aḱ jionre bạṛić dosa heć
paṛaoena. Sạpạri dare do jo emoḱe bondkeda. Uniren bạhu hõ ạḍi
akal  sakale  ruạyena.  Kuṛhiạ  hoṛ  hõ  ać  bạhu  ạḍi  ãṭe
dulạṛedekan tahẽkana. Noa lahare okoe hõ kuṛhiạ hoṛ são bhage
bako beohar akada, ar joton hõ bako joton akadea.

Menkhan mucạt́re ać bạhu jiwet́ dohoye lạgit́ kạmi ehoṕena. Uni
do ạḍi ḍher sạpạri dare rohoekeda. Onako joto dare reaḱ jo jomte
ar seba jotonte ać bạhu doe bogeyena. Kuṛhiạ hoṛ do kạmie ehoṕ
akada ona khobor raj ṭhen seṭerena. Inạkatet́ hõ aćren bhạgnạt
kuṛi hõe boge akana, ona khobor ańjomte raj do onkin raj bakholte
ạguket́kinạ. Khan kuṛhiạ hoṛ do raj bakhol re sulukte jingi
khemaoe ehoṕena. Laha leka do ar kạmige baṅ lagaoaekan tahẽkana.
Adoe menkeda, tinre reṅgeć ar kuṛhiạgeń tahẽkan joto hoṛge
ạḍi kajak ko ruhet́ akadińa. Menkhan nitoḱ doń kisạ̃ṛ akante
joto hoṛko manotediń kana. 

Mit́ṭen  Kuṛi  Iń
Dulạṛkedea-Bargel Aḱ Porbo
Dulạṛiạ Gate,

Mit́ ńindạ bạń jạpit́ daṛeada, raḱtegeń aṅgakeda. Bhagete
apnargeń ruhet́ena ente am sãote bạń roṛleda. Monre cet́ leka co
ạḍi perećiń ạikạuet́ tahẽkana. Aema katha lạiam sanaledińa,
menkhan bạń, daṛeada. Paseć am hudiseda bạń puchạuet́mea mente
se am reaḱ iń do mone-hõ-lagena.

Dayakate baḍaekam je amem hećente nunạḱ ãṭiń rạskạyena je
roṛge bạń roṛ daṛeada. Ińren do am chaḍa celege bạnuḱkotińa.

Noage Amren

Pạtiạr gate

 

Kanṭhaṛ Jom Reaḱ Golpo
Amdaj  Mõṛẽ  gel  bochor  laha  reaḱ  katha.  Mit́ṭen  atore  jawa
koṛakin tahẽkana. Unkin do ńeloḱte mit́ge, ạkinren eṅgat-apat
chaḍa okoe hõ bako orom daṛeakin kan tahẽkana. Ado onko oṛaḱ
pheḍre mit́ṭen hạṭiạ tahẽkana. Ona hạṭiạ do haptare 2 din
duṛuṕa, Sokolbar ar Sombar hiloḱ. Mit́ din onkin jawa koṛa modre
maraṅić do hạṭiạte kanṭhar kirińe sen akana. Goṭa haṭiạ
daṛakate mit́ṭen lạṭu macha kanṭhaṛe kusiada.Ado mone monete
hudiskeda, noa kanṭhaṛ joṛateń kiriń lekhan oṛaḱ ren sanamkole
jom anṭaoḱa. Onate bepariạ kanṭhaṛ dame kulikedea.

Bepari: Noa kanṭhaṛem kusiaḱ kana besge, menkhan ạḍi damangea.
Mimit́ goṭen kanṭhaṛ reaḱ dam bar adha ṭaka ar joṛate do mõṛẽ
ṭaka paṛaoḱa. Khan uni koṛa doe mengot́keda, noa kanṭhaṛ eken
iń eskarteń jom daṛeaḱa.

Bepari:  Nonkan  eṛe  eṛe  katha  do  alom  roṛ  baṛaea.  Dam  hõ
jạstigea. Ar noa kanṭhaṛem jom daṛeaḱ khan, arhõ barea kanṭhaṛ
maṅnateń emama. Ado uni koṛae mengot́keda, sạrigeń meneda, jom
daṛeaḱgeạń.

Bepari: Baṅ, noa do baṅ hoe daṛeaḱa. Ma enḍekhan,nonḍe iń
samaṅrege duṛuṕkateć jom me. Judim jom daṛeaḱ khan, arhõ barea
kanṭhaṛ bin kạuḍiteń emama.

Khange uni koṛa do kanṭhaṛ jojome lagaoena. Adha jom tayom uni doe
menkeda, daḱ thoṛań ńũia, nõḱõe nonḍe ale oṛaḱ, thoṛań
ńũ ạgulege. Bepariạ hõe rạjiyena. Ado oṛaḱe senen khan aćren
huḍiń boeha joto ghoṭna pusṭạute baḍae ocokedea, are metadea, do
usạrate calaḱme. Aćren boeha hõ uniaḱ katha lekage usạra dokane
senena ar kanṭhaṛ jojome lagaoena. Mit́ duṛuṕre jom cabaket́te,
bepariạ do ekalte uni koṛa sećge koyoḱ hape akada. Ente ar jãhãn
katha roṛ reaḱ jaega bae ńamleda. Adoe roṛlet́ katha lekage barea
kanṭhaṛe emadea. Enrehõ bepaṛi do ona ghoṭna reaḱ khạndrińtet́
babotre cet́ge bae aṭkar daṛeada. Adoe metae kana, am dom rakas kana
se cet́?

    


